
Հնարաւո՞ր էր՝ այո՛, եթէ մեր սեփական ուժին նկատմամբ
անվերապահ հաւատք տածէինք, չտատամսէինք ու չտարա -
կուսէինք, մանաւանդ՝ մենք զմեզ չզբաղեցնէինք երկրոր -
դական ու երրորդական նշանակութեան խնդիրներով ու
իշխանատենչական մոլուցքներով:

Պայմանները ձեռնտո՞ւ էին՝ մասամբ, մանաւանդ՝ օսման -
եան պետութեան անձնատուութեան վաղորդայնին, երբ
տակաւին սաղմնային էր քեմալական շարժումը:

Բացարձակապէս համազգային կարողութիւններուն
ապաւինելով՝ հողահաւաքը սահմանեցի՞նք որպէս մեր
նորաստեղծ պետութեան ամենագլխաւոր եւ անյետաձգելի
ռազմավարական նպատակը։ Ո՛Չ:

Կրցա՞նք պահել հողը։ Ո՛Չ:
Պատմութեան մէջ պահեր կան, որոնք տասնամեակներ

արժեն՝ ժամանակահատուածներ՝ որոնք դարեր արժեն:
Որպէսզի հաշուառելի ուժ նկատուիս, պէտք է յաչս

թշնամիներուդ, մանաւանդ յաչս բարեկամներուդ, ցանկա -
ցած իրադրութեան մէջ ապացուցես սեփական ներուժի
վրայ խարսխուած ուժականութիւնդ, անշրջանցելի եւ
անարհամարհելի գործօնի արժէքդ: 

ՍԱՐԴԱՐԱՊԱՏը փաստեց, որ մենք կարողութիւնը ունինք
դրսեւո րել, ե՛ւ ուժականութիւն ե՛ւ անշրջանցելի գործօնի
դերակատա րու թիւն:

Իրավիճակի յետագայ զարգացումներու ընթացքին մենք
համարժէք վերաբերմունք   չցուցաբերեցինք եւ կորսնցու -
ցինք պատմական առիթը:

Այսօր, որեւէ ժամանակէ աւելի պէտք է վերիմաստաւո -
րենք եւ վերարժեւորենք ՍԱՐԴԱՐԱՊԱՏի դարադարձիկ
իմաստը մեր պատմութեան համար եւ օրինակ քաղենք
անոր պատգամներէն, որպէսզի մեր վաղուան օրը կառու -
ցենք ՍԱՐԴԱՐԱՊԱՏի ոգիով:

Armenian monthly, free of charge

Խմբագրական

ՈՒ ԱԶԳ ՄԸ ԱՄԲՈՂՋ ԽԵՆԹԱՑԱՒ

«Երբ չի մնում ելք ու ճար, խենթերն են գտնում հնար»…: 
Ու ազգ մը ամբողջ խենթացաւ, որովհետեւ անդառնալի օ -

րէն պիտի վճռուէր իր «լինել-չլինելու», պատմութեան թատե-
րա բեմէն ի սպառ կորչելու կամ գոյատեւելու ու  վերապ րելու
խնդիրը:

Ազգի մը պատմութեան մէջ կան վճռական պահեր, երբ ան՝
իր զինուորով, կղերով, մտաւորականով ու գիտնակա նով,
հողագործով, արհեստաւորով ու բանուորով, ուսանողով ու
աշակերտով, չափահասով ու անչափահասով, իր ամբող ջու -
 թիւնը կազմող բոլոր խաւերով ու անհատներով, պէտք է ան -
համաչափ խենթանայ, որպէսզի իր գոյութեան սպառնա ցող
բոլոր անագորոյն թշնամիները սարսափահար խենթա ցնէ: 

Եւ որովհետեւ ազգերու պատմութեան ամենապանծալի ու
ամենաուսանելի դրուագները անոր սրբազան խենթութեամբ
գրուած էջերուն մէջ պարփակուած են, ՍԱՐԴԱՐԱՊԱՏը
կարելի է իրաւամբ համարել մեր ազգի նորագոյն պատմու -
թեան սրբազնագոյն խենթութիւնը:

ՍԱՐԴԱՐԱՊԱՏԸ՝ ո՛չ միայն փրկեց  ազգը, պահպանեց
հայրենի տարածքի վերջին հողակտորը, այլեւ ստեղծեց
պետութիւն, վերականգնեց դարերով կորսուած  պետակա -
նութիւնը եւ ամրագրեց ազգերու եւ քաղաքակրթութիւն -
ներու պատմութեան մէջ մեր արժանավայել ներկայութեան
յաւիտենականութիւնը: 

Եթէ մեր ազգի Սարդարապատեան խենթութիւնը միայն
քանի մը օր չտեւէր, այլ քանի մը տարի շարունակուէր, եւ
մենք ազգի բովանդակ ներուժի գերագոյն լարումով դեռ
որոշ ժամանակ կարողանայինք առկայծ պահել այդ
խենթութիւնը, թերեւս այսօր աւելի մեծ հողատարածքով
Հայաստան մը  ունենայինք աշխարհի քարտէզին վրայ:

ՍԱՐԴԱՐԱՊԱՏը պետութիւն ստեղծեց, բայց պետութիւնը
ՍԱՐԴԱՐԱՊԱՏԵԱՆ չդարձաւ:

_ Յարգարժան զօրավար, նախ կ’ուզենք մեր շնորհակալութիւնը
յայտնել՝ «Զայն Բազմաց»ի հարցումներուն պատասխանելու ձեր
ցուցաբերած պատրաստակամութեան համար:

Մեր առաջին հարցումը կը վերաբերի Լիբանանի հայ համայնքի
ներկայ իրավիճակին: Ծանօթ ըլլալով ռազմական վաստակին ա -
ռընթեր Ձեր քաղաքա կան-հասարակական գործունէութեան, կը
փափաքինք տեղեկա նալ, համայնքի՝ քաղաքական, հասարա կա -
կան, տնտեսական, մշակու թային, միով բանիւ՝ կենսագործութեան
բոլոր բնագաւառները ընդգրկող ոլորտներուն վերաբերեալ Ձեր
դիտարկումներուն եւ գնահատականներուն մասին:

_ Ձեր հարցումին մէջ յիշուած բոլոր բնագաւառները, (քաղաքա -
կան, հասարակական, տնտեսական, մշակութային եւ հոգեբարո յա -
կան), հայ համայնքէն ներս ենթարկուած են տարբեր տարողութեան
տե ղատու ութեան եւ կամ անկումի։

Այսինքն՝ համայնքի այսօրուան պատկերը շատ տխուր երեւոյթ
մը ստացած է։ Ազգային՝ այսպէս կոչուած իշխանութիւնները, վա -
տա ռողջ վիճակի մէջ են, եւ ինչպէս որ բոլորս գիտենք, ականատես
ենք անոնց անարդիւնաւէտ գործունէութեան։

Բնականաբար այս տխուր եւ անառողջ կառավարումը պատճառ
հանդիսացած է համայնքի դիմադրողականութեան տկարացման։
Հետեւաբար՝ երբ մարմնի մը դիմադրողականութիւնը կը տկարա -
նայ, այդ մարմինը շատ արագ կ’ազդուի մանրէներու եւ ժահրերու
ներկայութենէն ու շուտով կ’ընկճուի ու կը մահանայ։

Լիբանանեան հայրենիքի այսօրուան վիճակը շատ ծանր է թէ՛
քա ղաքական, թէ՛ տնտեսական առումներով, որուն հիմնական պատ -
 ճառը երկրին ղեկը իրենց ձեռքերուն մէջ առած խմբաւորում ներն են,
որոնք իրենց շահամոլութեամբ եւ բարոյական փտածութեամբ եր կի րը
հասցուցած են անդունդի եզրին։

Այս փտածութեամբ ներծծուած մթնոլորտին մէջ, հայ համայնքն ալ
ենթարկուած է զանազան տեսակի ժխտական ազդեցութիւններու։

«ՁԱՅՆ ԲԱԶՄԱՑ»Ի ՀԱՐՑԱԶՐՈՅՑԸ՝
ԶՕՐԱՎԱՐ ՆԱՐԵԿ ԱԲՐԱՀԱՄԵԱՆԻ ՀԵՏ

Զօրավար Նարեկ Աբրահամեան ծանօթ անուն մըն է լիբա նանեան
եւ  հայկական ռազմաքաղաքական թատերաբեմերու վրայ իր ունե -
ցած դերակատարութեամբ եւ յայտնի կամ ոչ յայտնի գործու նէու -
թեամբ: Իր կուտակած փորձով եւ գիտելիքներով, միշտ շահեկան է
լսել ամենատար բեր խնդիրներուն վերաբերեալ իր  արտայայտած

տեսակէտները, դիտար կումները եւ գնահատա կան ները:

Մթնոլորտէն օգտուած անձեր, զանազան ոչ ազնիւ ձեւերով եւ ճամ -
բաներով իրենց ձեռքերուն մէջ առած են ազգային իշխանութիւն նե րը
եւ յարմար առիթը գտնելով թաղուած են իրենց իշխանատենչ եւ նիւ -
թապաշտ կիրքերը եւ ագահութիւնը գոհացնելու տիղմին մէջ։ Պա -
տուհասներու շարքը, թէ՛ լիբանանեան եւ թէ՛ հայկական հարթակ   -
նե րուն վրայ սկսած են կուտակուիլ եւ անոնց հասցուցած ու դեռ
հասցնելիք վնասները անխուսափելիօրէն երեւան պիտի գան մօտիկ
ապագային։

Այսօր մենք հսկայական աշխատանքի կարիքը ունինք, կասեցնե -
լու համար նախ համայնքի թաւալգլոր անկումը, ապա՝ եթէ կարո -
ղութիւնը ունենանք, օգտակար ըլլալու ընդհանուր իրավիճակի
բարելաւմանը։

Գալով լիբանանեան հայրենիքի ռազմական եւ քաղաքական դե -
րակատարութեան հարցին, կրնամ ըսել, որ անկախ ու ինքնիշ խան
որոշումի կարողութիւնը ի սպառ կը բացակայի մեզմէ, եւ որպէս
պե տութիւն եւ պետականութիւն՝ հետեւողի եւ կցորդի աննախան -
ձելի վիճակին մէջ կը գտնուինք։ Ընտրուած ռազմավարական նպա -
տակ ները եւ կողմնորոշումները երկրին համար նպաստաւոր չեն,
մանաւանդ՝ մեր համայնքին եւ անոր նման համեմատաբար փոք -
րա թիւ համայնքներուն համար։

Մեր համոզումով՝ կեդրոնաձիգ եւ զօրաւոր պետականութիւնը,
համայնքներու առողջ գոյակցութեան ու զարգացման միակ գրաւա -
կանն է, եւ այս հրամայականը աւելի քան կենսական է, մանաւանդ
փոքրաթիւ համայնքներուն համար։ Գերիշխան եւ ինքնիշխան պե -
տու թիւնը՝ ուր սահմանադրութիւնը, օրէնքը, կարգ ու կանոնը գերի -
վեր են բոլոր հատուածական շահերէն ու նկատա ռումներէն եւ կը
յարգուին առանց պայմանի, մեր գոյութիւնը, յարատեւումը եւ բար -
գաւաճումը երաշխաւորող միակ ապաւէնը կրնայ հանդիսա նալ։

Հայը՝ որպէս խաղաղասէր, կարգ ու կանոն սիրող, աշխատասէր
եւ ստեղծագործ հաւաքականութիւն, միայն գերիշխան պետութեան
հովանիին տակը կրնայ ստեղծագործել ու յառաջդիմել։

Այս ընտրութիւնը դժբախտաբար չեղաւ ազգային իշխանութիւն նե -
րու կիզակէտը։ Փտածութիւնը եւ անիշխանութիւնը յարմար գտնե լով,
այսօրուան պատասխանատուները պարարտ հող ստեղծե ցին կոր -
ծա նարար երեւոյթներու յառաջացման եւ խորացման հա մար, եւ
նպաստաւորուելով այդ մթնոլորտէն, տարուեցան սեփական ագա -
հութեան եւ փառատենչութեան յագուրդ տալու մոլուցքով։

_ Աւելի քան տասնամեակ մը առաջ, դուք այլոց հետ նախաձեռ -
նե ցիք քաղաքական շարժման մը հիմնադրումին, որ որոշ ժամանակ
Լիբանանի հայ համայնքին մէջ ծաւալեց աշխոյժ գործունէ ութիւն։
Ի՞նչ էր այդ շարժման ստեղծման տուն տուող պատ ճառը կամ պատ -
ճառները, տեսլականը, հետապնդած նպատակն ու առաջադրած
խնդիրները: Ի՞նչ վերաբերմունքի արժանացաւ, թէ՛ հայ հասարա -
կութեան եւ թէ՛ աւանդական կուսակցութիւններուն կողմէ, եւ ինչո՞ւ
չու նեցաւ շարունակութիւն:

Հաշուի առնելով մեր նախորդ պատասխանին մէջ մատնա նշուած
հանգամանքները, այսինքն՝ լիբանանեան ռազմավարական եւ քա -
ղաքական խառնաշփոթ իրավիճակները եւ ելակէտ ունենալով Լի -
բանանի հայ համայնքի վատառողջ վիճակը, մեզի համար յստակ

Շարունակութիւնը՝ էջ 3Ê

Զօրավար Նարեկ Աբրահամեանի
ռազմական ծառայութեան կենսագրութիւնը

● 1973-76 ռազմական ակադեմիա:
● 1977-78 Սեպտեմբեր՝ Դասակի հրամանատար։
● 1978-83 Նոյեմբեր՝ Վաշտի հրամանատար ներառեալ

յատուկ գործողութիւններու առանձնայատուկ վաշտեր։
● 1984-90 Օդագրոհային 102-րդ գումարտակի հրամանա տար:
● 1990-94 Լիբանանեան բանակի յատուկ գործողութիւններու

(մաղաուիր) գունդի հրամանատար։
● 1994-95 ԱՄՆ հրամանատարական եւ ընդհանուր շտապի

դասընթացքներ։
● 1995-97 գումարտակի շտապի 1,3 եւ PR բաժիններու

պատասխանատու։
● 1998 Յունուար 9-էն թոշակաւոր։

Մարտարուեստի դասընթացքներ
● 1980 ԱՄՆ (IOBC)
● 1987 ԱՄՆ (IOAC)
● 1994-95 ՍՄՆ (CGSC)
● Ստացած է մարտական եւ ծառայողական բազմաթիւ մե -

տա լ ներ եւ գնահատական գիրեր։
● 1998-ին նախաձեռնած է Հայաստանի սահմանամերձ շրջան -

 ներու բնակեցման ծրագիր մը՝ ծանօթ իբրեւ Դից Մայրի։
● 1998 Մայիսէն մինչեւ 2000 Մայիս եղած ՀՀ ՊՆ-ի մարտական

պատրաստութեան գծով փոխ նախարարի խորհրդատու։
● Արցախեան ազատագրական պայքարի զանազան գոր ծու -

նէութիւններուն մէջ ունեցած է աշխոյժ դերակա տա րու թիւն։

էր, որ ստեղծուած կացութեան մէջ պատասխանատուութեան մեծ
բաժինը կ’իյնար ազգային կառոյցներու ուսերուն։

Անոնց պատասխանատուներու տկար, անձնասէր, փառամոլ,
նիւթապաշտ եւ բարոյական ու ազգային արժէքներէն հեռու նկարա -
գիրները կը սպառնային համայնքի գոյատեւման, բարգաւաճման եւ
հզօրացման։ Իսկ որովհետեւ այդ ջլատիչ երեւոյթը տարածուած էր
գրեթէ բոլոր կուսակցութիւններուն, միութիւններուն եւ այլ հաւա քա -
կանութիւններուն մէջ, հարկ էր նոր տեսլականի մը շուրջ հա ւաք ուիլ,
որով հնարաւոր ըլլար թէ՛ լիբանանեան հայրենիքին եւ թէ՛ հայ հա -
մայնքի կայունութեան, զարգացման եւ բարգաւաճման օժանդակել։

Այդ նպատակով մենք սկսանք շարժումի մը, փորձելով դրական
ցնցում յառաջացնել առկայ կացութեան մէջ։ Բնականաբար, շար ժու մը
ինչպէս անցեալի, ներկայի եւ ապագայի բոլոր նման շարժումները,
կուսակցութիւնները կամ հաւաքականութիւնները կարիքը ունէին
մարդկային, նիւթաբարոյական եւ քաղաքական նեցուկի:

Քաղաքական օժանդակութիւն ստանալու դիմաց մեր դաշնակից -
ներու առաջադրած անընդունելի պայմանները, առաւել՝ այլոց տրա -
 մադրուած լայնածաւալ եւ անսահմանափակ օժանդակութեան դի -
մաց, մեզի հայթայթուած չնչին, ոչ-հետեւողական եւ ոչ-երկարաժամ -
կէտ օժանդակութիւնը, մեր շարժման գոյատեւմանը չնպաստեցին։

Բոլոր կուսակցութիւնները կամ շարժումները, իրենց ստեղծման
սկզբնական փուլին ունեցած են օժանդակութիւններ տարբեր աղ -
բիւրներէ, ինչպէս նաեւ ունեցած են դժուարութիւններ՝ տեսլա կանի,
ծրագիրի եւ կանոնագիրի յստակեցման ու բանաձեւման առումով։
Մեր նախաձեռնած շարժումն ալ անմասն չմնաց նմանա տիպ տկա -
րու թիւններէն:

Այդուհանդերձ՝ սկզբունքային զիջումներու հաշուոյն գոյատեւելու
գաղափարը մեզի համար անընդունելի էր, ինչպէս եղած էր պարա գան
այլ կուսակցութիւններու եւ միութիւններու։ Հակառակ մեր սկզբ նա -
կան յաջողութիւններուն եւ այլամերժ, քարացած մտածո ղու թեամբ եւ
անձնական, նիւթական շահերով առաջնորդուող ազգային կառոյց -
ներու՝ մենատիրական իշխանութեամբ պայմանա ւորուած, գործնա -
կանօրէն անհնար եղաւ շարժումը պահել առանց դաշնակից ուժե  րու
կողմէ տրամադրուելիք օժանդակութեանց։ Հետեւաբար, ստեղծուած
ոչ-բարենպաստ հանգամանքներու բերումով, դադրեցուցինք շարժման
յետագայ գործունէութիւնը։ Բնականաբար, այդ ընթացքին՝ ազատ
մտածող մարդիկ, որոնք կը մերժէին ենթարկուիլ ճնշումներու, կե ղե -
 քումներու եւ սպառնալիք ներու, իրենց ազատ կամքով համալրե ցին
անոր շարքերը, իսկ շատ-շատեր ոչ բացայայտ կերպով համակ րե ցան
անոր, իսկ ուրիշներ բաժնելով հանդերձ առաջադրուած գաղափար -
ները եւ սկզբունքները, «ինձ գլխացաւ պէտք չէ»ի հոգեբանութեամբ
հեռու մնացին շարժումէն։

Յամենայնդէպս՝ շարժման երեւոյթի եզակիութիւնը ակնյայտ իրո -
ղութիւն հանդիսացաւ մեր հասարակութեան համար։ Փոխա նակ
ներ քին կարգով փոփոխութիւն ստիպելու, քայլ մը առնուեցաւ, որ
Shock therapy-ի երեւոյթի վերածուեցաւ եւ անգամ մը եւս ապացուցեց,
որ քաղաքական ազատութիւնները մեր համայնքին մէջ ճնշուած են,
իսկ մարդու արժանապատուութիւնը՝ արհամարհուած ու ոտնա -
հարուած։

_ Արցախեան ազատամարտին մէջ Ձեր ունեցած ներդրումին մա -
սին թերեւս սակաւաթիւ անձեր գիտեն, բայց՝ լաւատեղեակները շատ
լաւ գիտեն այդ մասնակցութեան բնոյթին եւ ծաւալին մասին, զոր՝
որքանով մենք տեղեակ ենք, տարբեր ձեւերով եւ միջոց ներով ցարդ

անընդմէջ կը շարունակուի: Որպէս այս խնդիրին անմիջականօրէն
առնչուած եւ անոր յետին մանրամասնութիւններուն ծանօթ ռազմա -
քաղաքական փորձառու գործիչ, ինչպէ՞ս կը գնահատէք արցախեան
հիմնահարցին շուրջ ստեղծուած ներկայ իրավիճակը, եւ միջազգա յին
հարթակին վրայ ռազմական յաղթանակի իրաւաքաղաքական ամ -
րագրումը ապահովելու համար, ի՞նչ միջոցներու գործադրումը կը
համարէք հրամայական:

Անշուշտ երբ երկիրներու, ազգերու եւ ժողովուրդներու ռազմա -
քաղաքական վիճակներուն մասին խօսինք, առաջին հերթին նկատի
պէտք է ունենանք տուեալ երկրի աշխարհագրական դիրքը եւ անոր
փոխյարաբերութիւնները եւ փոխկապուածութիւնը միջազգային եւ
տարածաշրջանային ազդեցութիւն ունեցող ուժային կեդրոններուն
հետ։

Հայաստանը մոլորակի վրայ գոյութիւն ունեցող միակ երկիրը չէ։
Հայ ժողովուրդի պատմական ծննդավայրը եւ ընդհանրապէս Միջին
Արեւելքը եղած են տարածաշրջանային եւ միջազգային ուժերու թի -
րախ, անոնց շահերու բախման կամ փոխլրացման տարածք եւ քա -
ղա քակրթութիւններու ստեղծման, շփման ու փոխազդեցութեան
միջավայր։

Պարթեւները, Յոյները, Հռովմէացիները, Բիւզանդացիները, Պար -
սիկները, Արաբները, Սելճուքները, Մոնկոլները, Թաթարները, բոլո -
րին կողմէ Հայաստանը ենթարկուած էր արշաւանքներու, եւ ի վերջոյ
ինկած Օսմանեան եւ Իրանեան լուծերուն, ապա Օսման-Թրքական
եւ Ցարական-Սովետական Ռուսաստանի տիրապետութեան տակ։

Այդ՝ դարերու վրայ երկարած վիճակը բնականաբար ազդած է
Հայաստանի եւ հայ ժողովուրդի աշխարհագրական, ժողովրդա գրա -
կան, մշակութային, բարոյահոգեբանական եւ ազգային կենսա գործ -
ման բոլոր բնագաւառներուն վրայ, զանոնք ենթարկելով հիմնական
փոփոխութիւններու եւ ձեւափոխումներու։

Սակայն՝ 1915 թուականէն սկսեալ գործադրուած ցեղասպանու -
թիւնը՝ խորքային, արմատական եւ էապէս վտանգաւոր փոփոխու -
թեան ենթարկեց հայ ազգի ցեղային իւրայատկութիւնները, իսկ անոր
բնօրրան հայրենիքի կորուստով ծայր առած հողին պատկա նելու
գիտակցութենէն եւ զգացողութենէն՝ հայ զանգուածներու քայլ առ
քայլ օտարացումը, կը շարունակուի մինչեւ այսօր։

Ստեղծուած պատմական իրադրութիւնը ցոյց կու տայ, թէ տա րա -
 ծաշրջանային եւ միջազգային ուժերու շահերը եւ դերակատարու -
թիւնները ինչպիսի վճռական ազդեցութիւն կրնան ունենալ ժողո  -
վուրդներու եւ երկիրներու ապագային վրայ։

Երբ այդ ուժերու շահերը հակադրուին եւ կամ համընկնին, սահ -
մանուած ազգային ռազմավարութիւնն է միայն, որ հնարաւո րու թիւն
կու տայ առաւելագոյնս օգտուիլ եւ կամ նուազագոյնս վնասուիլ
իրադարձութիւններու տարաբնոյթ զարգացումներէն:

Հայաստանի եւ հայութեան գերագոյն շահերը ապահովելու հա -
մար, յիշեալ գործօններու ներկայութիւնը անհրաժեշտութիւն է, ուս -
տի առաջնահերթութեամբ նշենք ազգային անվտանգութեան սպառ -
նացող մարտահրաւէրները։

1) Առկայ նիւթապաշտութիւնը եւ բարոյահոգեբանական փտա -
ծութիւնը զորս շեշտուած է վերնախաւին մօտ։

Տկար տնտեսութիւնը, ընկճուած հոգեբանութիւնը, բարքերու այ -
լասերումը, ազգային արժեհամակարգի խաթարումը, հայրենա սի -

Շարունակութիւնը՝ էջ 4Ê

րութենէ եւ ազգասիրութենէ զուրկ փառամոլ եւ նիւթապաշտ փտած
ղեկա վարները, այս բոլորը կը տկարացնեն հայութեան դիմադրո -
ղա կանութիւնը։

2) Ազգաբնակչութեան թիւը, որ անմիջականօրէն առնչուած է
առա ջին մարտահրաւէրին։ Թուաքանակը կ՚ապահովէ աշխատող
ուժ եւ պաշտպանութեան համար խիստ հարկաւոր մարդուժ։

Այս երկուքը հիմնական ազդակներն են մեր դիմադրողականու -
թիւնը զօրացնելու եւ բազմատեսակ ու բազմաթիւ մարտահրաւէր -
ները դիմագրաւելու համար։

Հոս կ՚ուզեմ շեշտել, թէ հայութեան կարողականութիւնը եթէ ա ռա -
ւելագոյնս եւ նպատակային օգտագործուի, մենք կարող կ՚ըլլանք շատ
արագ վերականգնելու եւ հզօրանալու բազում բնագաւառ նե րէն ներս։

Գալով Արցախին՝ այն Հայաստանի անբաժան տարածքներէն մէկն
է, եւ հայութեան ենթագիտակցութեան մէջ արմատացած է որպէս
ամ բողջական Հայաստանի անբաժան մասնիկ։

Միջազգային դիւանագիտութիւնը հանգուցալուծման տարբե րակ -
 նե րու մասին կրնայ խօսիլ ու բանակցիլ ինչքան կամենայ, սակայն,
հակամարտութեան երկուստեք ընդունելի լուծման տարածք մը
գտնելու համար, անոնք պէտք է հակամարտ կողմերու պայմաննե րը
ու շահերը հասարակ յայտարարի բերեն, որ շատ դժուար եւ գրե թէ
անկարելի իրագործում մըն է։

Ըստ համոզումներուս, Արցախի հիմնահարցը կը լուծուի միայն
ուժով եւ ժամանակի գործօնի ճիշդ օգտագործմամբ։ Յաղթողը կը
պարտադրէ լուծումներ, իսկ մեզի համար պարտութիւնը տար բերակ
չէ՛ եւ չի՛ կրնար ըլլալ։ Յաղթանակ կամ ջարդ ու աղէտ, այս է Ար ցախ -
եան հիմնահարցի ուղենշային նշանակութիւնը՝ մեր ազգի գոյու թեան,
գոյատեւման եւ հզօրացման համար: 

Այս պատճառաւ, Արցախի ճակատագիրը կ՚որոշէ Հայաստանի եւ
Արցախի հայութիւնը, որոնք իրենց զաւակներու արեամբ պահեցին,
կը պահեն ու պիտի պահեն հողը։ Միայն հանրաքուէի միջոցաւ ար -
ձանագրուելիք անոնց կամարտայայտութիւնը, կրնայ որոշել առա -
ջար կուելիք հնարաւոր լուծման ընդունելիութիւնը։ Իսկ Սփիւռքի
հայերուն կը մնայ կարելի ամէն միջոցներով անսակարկ օգնել, յաղ -
թանակը պահելու, խորացնելու եւ յաւերժացնելու համար։

Միշտ պատրաստ պէտք է ըլլալ պատերազմի, եւ միշտ պէտք է
յաղթել ու ազատագրել, ապա ազատագրուած պապենական հողերը
բնակեցնել եւ շէնցնել, որպէսզի կարենանք գոյատեւել եւ հզօրանալ։

Եւ այդ ճամբուն վրայ արգելքները պէտք է վերացնել, սկսելով
ներքին տականքներէն։

_ Շուրջ տարի մը առաջ, համաժողովրդային, ոչ բռնի, ժողովրդա -
վարական գործելակերպով, կարելի եղաւ Հայաստանի մէջ տիրող
անյուսալի իրավիճակը յեղաշրջել, եւ անոր բազմակողմանի զար գա -
 ցումը կաշկանդող յոռի երեւոյթներու վերացման միջոցաւ, երկի րը
զետեղել լուսաւոր ապագայ երաշխաւորող ստեղծագործ վերա կերտ -
ման ճանապարհին վրայ:

Որպէս Հայաստանի եւ հայութեան խնդիրներով ապրող եւ մտա -
հոգուող գործիչ, ինչպէ՞ս կը գնահատէք ներկայ իրավիճակը եւ ինչ -
պէ՞ս կը դիտարկէք նոր իշխանութիւններուն վարած արտաքին եւ
ներքին քաղաքականութեան սկզբունքները եւ ուղղութիւնները:

_ Ինչպէս նախորդ պատասխանիս մէջ նշեցի, մեր ազգային ան -
վտանգութեան սպառնացող երկու հիմնական սպառնալիքներէն
առաջինը՝ Հայաստանի պետական այրերու մօտ ազգային ու բարո -
յական արժէքներու անսահման խաթարումն է, նոյնիսկ՝ ի սպառ

բա ցակայումը: Անոնց հոգեմտաւոր ընկալումներէն վերացած են
մարդկային նկարագիրի վեհ գիծերը եւ նիւթականը դարձած է գերա -
կշռող՝ ազգի շահերուն, հայրենիքի ապագային ու համամարդ կային
արժէքներուն նկատմամբ։

Քրիստոս ըսաւ՝ երկու տիրոջ չէք կրնար ծառայել: Աստուծոյ՝ այ -
սինքն հոգիին, եւ դրամին՝ այսինքն նիւթին։ Իսկ հոգիին մէջ կ’ընդ -
գրկուի հայրենիքը եւ ազգը։

Հայ ղեկավարներուն համար դրամը՝ նիւթը, եղած է առաջնահեր -
թութիւն, հոգ չէ թէ մեր հայրենակիցները հարիւր հազարներով լքեն
հայրենիքը, ամայացնելով հայոց աշխարհը։

Ուրեմն՝ ինծի համար ստեղծուած վիճակէն դուրս գալու, այսինքն
անյետաձգելի պայման դարձած իշխանափոխութեան համար կար
լուծման երկու տարբերակ. կա՛մ արդար ընտրութիւններ եւ կա՛մ
յեղափոխութիւն։

Հայաստանի քաղաքացին ընտրեց երկրորդը, եւ անարիւն թաւշ եայ
յեղափոխութեամբ կատարեց յաջող իշխանափոխութիւն։

Այս քայլը, թէ՛ Հայաստանի եւ թէ՛ ի սփիւռս աշխարհի հայու թիւ նը
տոգորեց ապագայի վառ յոյսերով, եւ ինչպէս շատեր, ինձ ալ համա -
կեց վերականգնումի եւ վերազարթօնքի տեսլականով։

Այսուհանդերձ՝ յորդորս է հայրենի ներկայ իշխանութիւններուն,
որ որդեգրուած գործելաոճի եւ յայտարարուած նպատակներուն եւ
առաջնահերթութիւններուն վերաբերեալ ըլլան առաւելագոյնս զգոյշ
եւ շրջահայեաց, մանաւանդ անցումային այս ժամանակահատուա -
ծին, եւ իրենց կառավարման արդիւնաւէտութիւնը յաչս հասարա կու   -
թեան ամրագրեն՝ շօշափելի, տեսանելի եւ չափելի արդիւնքնե րով: 

֍
Որպէս հուսկ բանք՝ «Ձայն Բազմաց»ը կը հրապարակէ զօրավար

Նարեկ Աբրահամեանին մասին, Թալին Կարապետեանի դիմա տետ րի
բազմանշանակ գրառումը:

Արցախ, Մարտակերտ ձախէն՝ Սուրիկ, Բեկոր, Նարեկ, Ռուբօ,  (Յուլիս 1992)

Թալին Կարապետյան
November 18, 2017 

Վերջին 4 տասնամյակների սփյուռքահայ արժանավոր դեմքերից

ամենից պատվավոր տեղը գրավում է Կեներալ ՆԱ:

ՆԱ տիպար այն հայն է, որ ծառայել է անսակարկ հայ

հավաքականության շահերին, մոռանալով իր անձնական «Ես»ը ու

հաճախ վտանգի մատնելով իր անձը։ ՆԱ եղել է այնտեղ ուր կարիքն է

զգացվել հանդուգն և անձնուրաց մարդու և ղեկավարի, բանակային

թե քաղաքային զույգ ըմբռնումներով:

Իսկական հեղափոխական խառնվածքի տեր, անարդարության դեմ

անզիջող ըմբոստ, և իր սեփական շահերը զոհելու աստիճան խղճի ու

տրամաբանության տեր Մարդ, որի սակայն ներկայությունը անմիտ ու

շահամոլ շրջանակների մեջ դժվար ընդունելի կարող էր լինել, որ

արդյունք նա պիտի լքեր իր պաշտած գաղափարի դպրոցը և քայլեր

միայնակ, բայց գլուխը միշտ բարձր:

Փոքր տարիքից ունեցել է առաջնորդ մարդու խառնվածք, այդպես

վկայություններ կտան նրան մօտիկից ճանաչողները, տկարին միշտ

պաշտպան և անարդարին դեմ անվախ բռունցք պարզող։

Լիբանանյան բանակից ներս նրա ծառայությունը ողջ հերոսապատում

մըն է եղել, որի մասին մինչև օրս շատեր վկայում են, բայց մանավանդ

ամենից ավելի խոսող վկան՝ նրա ոտի վերքերն են:

ՆԱ իր ռազմագետի հերոսական ծառայություններից օգտվել է ե՛ւ

Մայր Հայրենիքը ե՛ւ Արցախը՝ պատերազմի թեժ տարիներին, ու ապա

Մայր Հայրենիքից անբաժան Ջավախքը... ուր եղել է կարիքը հայ

հանդուգն ղեկավարի, այնտեղ իր բարձրարժեք ներկայությունը

դրոշմել է ՆԱ: Բազմահազար հայեր շատ լավ ծանոթ են նրա բարձր

արժեքներին ու խոնարհ խառնվածքին, ուստի շահամոլների ստվար

թվի մը կրքերին դժվար որ հաջողվի կեղտոտել նրա դիմագիծը, ինչքան

էլ բարձր հնչողություն ունենան այդ պարսավանքները: ՆԱ կմնա

բարձր ճախրող արծիվ, և սողունների թույնը ոչ մի ձևով վնաս չի

հասցնի նրան:

Իմ խոնարհ վկայությունը այս գրությամբ իրա մասին, ուզեցի տալ

առանց բացահայտելու իր իսկական անունը, չվիրավորելու համար իր

զգացումները, քաջ իմանալով, որ ՆԱ կմնա միշտ արևու նման

շողացող դեմք հայկական սփյուռքի բովից ծնած, որ սակայն

կարողացավ իր փայլքը ուժեղացնել երբ անցնելով սփյուռքի

սահմանները, ծառայության մեջ մտաւ ի սպաս Մայր Հայրենիքի:

Հայկական իրականության մեջ նման անձնավորություններ ճիշդ չե

որ մնան միայնակ ապրող գայլեր, հետևելու ենք նրանց՝ վստահ լինելով

որ ՆԱի նմանների քայլերն են, որ մեզ պիտի առաջնորդեն դեպի ազգի

ապագան պայծառացնող հաղթանակներ:

●●●

Լիբանանի ընտրական գործընթացներուն ուշադիր հետեւող իւ -
րա քանչիւր դիտորդ պիտի նկատէ, որ ընտրացուցակներու արձա -
նագրութիւններուն մէջ, քաղաքացիներու որոշ խմբաւորման մը
տրուած է Լիբանանի իսրայէլացիներու համայնք անուանումը:

Մեր ընկալումով, սոյն նշումը պէտք է
փո փոխութիւն կրէ, եւ յետ այսու տուեալ
համայնքը բնորոշուի որպէս Լիբա նա նի
հրէա կան համայնք, մանաւանդ, որ
Լիբանանի սահմանադրութիւնը իր
իններորդ յօդուածով շատ յստակ սահ -
մանած է, որ իւրաքանչիւր քաղաքացի
կը վայելէ հաւատքի եւ պաշտա մունքի
բացարձակ ազատութիւն:

Տասնամեակներու ընթացքին արմա -
 տա ցած սոյն սխալը սրբագրելու նպա -
տակով, ներկայացուցի օրէնքի նա  խա    -
գիծ մը, որ կը նախատեսէ պետական բոլոր գերատեսչութիւններու
գործառնութեանց մէջ, «իսրայէլեան համայնք» բնորոշումը փոխել
հրէական համայնք անուանումով:

Փոփոխութեան անհրաժեշտութիւնը հիմնաւորող փաստարկ նե րէն
գլխաւորը այն է, որ Լիբանանի մէջ գործող օրէնքը, ազդուած ըլ լա լով
ֆրանսական օրէնսդրական սահմանումէն եւ կար գա ւորու մէն, թարգ -
 մանական շփոթի եւ անյստակութեան պատճառով, հրէական հա -
մայնք հասկացութիւնը թարգմանած է իսրայէլեան համայնք հաս  -
կացութեան, յառաջացնելով անախորժութիւն եւ թիւր պատկերա -
ցում տուեալ համայնքի նկատմամբ, յատկապէս՝ որ Իսրայէլ հաս -
կա ցութիւնը քաղաքական - քաղաքացիական պատկանելիութիւն
կամ արեւելում ենթադրող պատկերացում է, որ կ’արտա ցոլէ սիո նա-
կան համոզումներու եւ նպատակներու հակում ունենալու իրողու -
թիւն մը, իսկ հրեայ հասկացութիւնը՝ կրօնական է եւ կը բնորոշէ
երկ  նային երեք կրօններէն մէկուն պատկանելիութիւն մը, որոնք հիմ -
նովին տարբեր են, եւ պարտադիր պէտք է իրարմէ տարան ջա տել:

13 Ապրիլ 1975, տխուր եւ մո -
ռա ցութեան արժանի թուա կան
մը Լիբանանի պատմու թեան մէջ:

Այդ օր բռնկեցաւ քաղաքա -
 ցիական պատերազմը, որ մօ տա -
ւորապէս 17 տարի ա  նընդ մէջ,
կործանեց եւ քարու քանդ ըրաւ
մարդը, երկիրը, տնտե սութ իւնը,

հասարակութիւնը, համայնք նե րու եւ կրօններու միջեւ համերաշխ
ու խաղաղ համակեցութ եան օրինա կը, որ Լիբանանը դարձուցած էր
մատնանշ ման ենթակայ օրի նա կելի եր կիր մը, թէ՛ տարածա շրջանի,
թէ՛ համաշխարհին մակար դա կով:

Այսօր եւս ըլլալով ականատես եւ ականջալուր ամէն կողմէ բարձ -
 րացող ատելութեան, անհանդուրժողականութեան, մեզմէ տարբերը
մերժելու, արհամարհելու եւ ստորնացնելու խօսքին ու գործելա ոճին,
ստիպուած հարց կու տանք, մենք լիբանանցիներս՝ արդեօք դասեր
քաղած ենք մեզի վիճակուած տառապանքներու եւ փորձութիւն նե րու
գողգոթայէն:

Պատասխանը կը ստանաք, մեր ապրած իրականութեան վրայ
հայեացք մը նետելով...:

Կարեւորելով դրամատնային հաշիւներու գաղտնիութեան վերա -
բերեալ գործող օրէնքին մէջ լրացումներ կատարելու նախագիծի կա -
րեւորութիւնը, քուէարկեցի արագացուած կարգով անոր ընդուն ման
ի նպաստ:

Նպատակադրած էի առաջարկ ներկայացնել, որպէսզի նոր կար -
գաւորումներուն մէջ ընդգրկուի նաեւ, այլ անհատներու կամ շրջա -
նակներու դրամատան կասկածելի հաշիւները քօղարկելու դերով
հաւանաբար հանդէս եկող երրորդ անձանց նկատմամբ վերա հսկո -
ղութիւն հաստատելու պայմանը, նաեւ՝ լիբանանեան կուսակցու -
թիւններու ֆինանսական աղբիւրներու նկատմամբ վերա հս կո ղու-
թիւն կիրառելու անհրաժեշտութիւնը, բայց՝ այս կէտերուն կ’անդ -
րա դառնամ կառավարման եւ դատաիրաւական հարցերու մնայուն
յանձնաժողովի յաջորդ նիստին:

Խորհրդարանական նիստի ըն -
թացքին, առաջարկեցի ամբող ջու -
թեամբ չեղարկել նախկին նա   խա -
գահներու եւ երեսփոխան ներու
յատ կացուած կենսաթոշակ ները, եւ
կիսով չափ զեղչել գործող նախա -
գահներու, նախարարներու եւ երես -
 փոխան ներու աշխատա վարձքը,
որպէսզի սեփական օրինակով ա -
պացուցուի պետա կան ծախսերու
կրճատման ուղղուած միջոցառում -
ներուն պետական այրերու մաս նակ -
ցութ եան անհրա ժեշտութիւնը, զգու-

   շացնելով կառավարողները համեստ խաւի եկամուտները նուա -
զեցնելու փորձութենէն, որովհետեւ այդ պարագային՝ պիտի պար -
տաւոր ուինք մէկ վայրկեան լռութեամբ յարգել Լիբանանի պետա-
    կանութ եան վախճանը:

Սակաւաթիւ այլ երեսփոխաններու հետ փորձ կատարեցինք, պե -
տական վերահսկողութեան եւ մրցոյթներու կառավարման օրէն քին
հաղորդել յաւելեալ վարկ եւ թափանցիկութիւն, բայց՝ դժբախ տա բար,
կուսակցական շահերը եւ նկատառումները գերակշռեցին օրէնս -
դրու թիւնը եւ սահմանադրութիւնը, տուեալ օրէնքի մէջ միայն ձեւա -
կան եւ աննշան փոփոխութիւններ կատարելու հնարաւորութիւն
ընձեռելով օրէնսդիր մարմնին:

Երեսփոխաններու մեծամասնութիւնը համաձայն չեղաւ արա -
գացուած ընթացակարգով քննարկել աղբերու տեսա կազտման եւ
վերամշակման օրինագիծը, ցուցաբերելով յանցաւոր անտարբե րու -
թիւն այս հարցի վերաբերեալ, որ ոչ միայն շրջակայ միջավայրի եւ
կենսոլորտի մաքրութեան ու հասարակութեան առողջապա հու -
թեան խնդիր է, այլ նաեւ պետական ծախսերու խնայման, որովհե տեւ
փոխան կուտակման եւ թաղման գործողութ եան, աղբերու խելամիտ
եւ ժամանակակից արհեստագիտական հնարաւո րութիւններով
կառավարումը, կրնայ ելեկտրական հոսանքի արտադրութեան
կարեւոր միջոց հանդիսանալ եւ երկիրը ապահովել ուժանիւթի
կենսական աղբիւրով:

22 Ապրիլ 2019-ի առաւօտեան ժամը 10:30-ին, ելոյթ ունենալով
New TV հեռուստաընկերութեան, հաղորդավարուհի Քաթրին Հան -
նայի հեղինակային հաղորդումը հանդիսացող «Իրադարձութիւն»
ծրագիրէն, երեսփոխանուհի Փոլա Եագուպեան յայտարարեց, թէ իր
համոզումով, ամենամեծ գայթակղութիւնը որ Լիբանանի պետակա -
նութեան պատմութեան մէջ մինչ այս պահը արձանագրուած է, կը
վերաբերի ելեկտրական հոսանքի թղթածրարին, որուն հետ առն չու -
թիւն ունեցողներու եւ վերջին տասնամեակին ոլորտի պատաս խա   -
նատուութիւնը ստանձնողներու դրսեւորած անարդիւ նաւէտու թիւնը,
եւ անոնց՝ խնդիրի լուծման համար գործնական ու շահա ւէտ բանա -
ձեւ մը առաջադրելու եւ իրականացնելու անկարողութ իւնը ոչ մէկ
ձեւով արդարացուած է, եւ համոզիչ չէ նաեւ իբր իրենց աշխա տան քը
խոչընդոտողներու առկայութեան մասին անոնց պնդումները, որով -
հետեւ, եթէ իսկապէս նմաններ կային, անոնք պէտք էր ատենին բա -
ցայայտէին եւ ներկայա ցնէին հանրութեան:

Տիկին երեսփոխանուհին նկատել
տուաւ, որ ժողովուրդը պէտք է դրսե -
ւորէ, իշխանաւոր ներու սխալ գոր ծե -
լաոճը ժողո վրդավարական խաղաղ
միջոցներով ուղղելու, այսինքն՝ ընտ -
րական գործընթացով սրբագրելու
գիտակցութիւն եւ կամք:

Ակնարկելով խորհրդարանի նիս -
տերու ընթացքին քուէարկութ եան
ընթացակարգին առնչուող խնդիր -
նե րուն, Փոլա Եագուպեան նշեց, որ

այն քաոսային իրավիճակ մը կը պարզէ, եւ անհրաժեշտ համարեց, որ
հասարակութիւնը իրազեկ դառնայ, որ իր քուէով ընտրուած եւ զինք
ներկայացնող իւրաքանչիւր երեսփոխան, տարբեր օրինագի ծե րու եւ
օրէնսդրական նախաձեռնութիւններու վերաբերեալ քուէար կու թիւն -

Շարունակութիւնը՝ էջ 6Ê

ՅԱՅՏԱՐԱՐՈՒԹԻՒՆՆԵՐ - ՁԵՌՆԱՐԿՆԵՐ - ՆԱԽԱՁԵՌՆՈՒԹԻՒՆՆԵՐ

 ներու ընթացքին, ի՞նչ տրամաբանութ եամբ, ի՞նչ հիմնա ւոր մամբ, եւ
ի՞նչ ձեւով կը գործածէ իրեն վերա պահուած քուէի իրա ւուն քը:

Երեսփոխանուհին անդրադարձաւ նաեւ խորհրդարանական իր
մէկ տարուան գործունէութեան ընթացքին ձեռնարկած քայլերուն եւ
մատնանշեց, որ տուեալ ժամանակաշրջանին, երեսուն օրէնսդրա -
կան նախաձեռնութիւններով հանդէս եկած է, որ մնացեալ բոլոր
երեսփոխաններուն կողմէ դրսեւորուած օրէնսդրական նախաձեռ -
նութիւններու հանրագումարին գրեթէ կէսն է:

Ան տեղեկացուց, որ Ազգային Ազատ Հոսանքի խորհրդարա նա կան
խմբաւորման ներկայացուցած, դրամատնային կասկածելի հաշիւ նե -
 րու գաղտնիութեան վերացման եւ դրամներու լուացման գործո ղու -
թիւններուն դէմ պայքարի օրինագիծին կողմ քուէարկած է, բայց՝
ա նոնք մերժած են քուէարկել իր կողմէ առաջադրուած, վերամշակ -
ման նպատակով աղբերու յառաջացման աղբիւրներէն պարտադիր
տեսակազտում նախատեսող օրինագիծին ի նպաստ:

Խորհրդարանի մէջ ելեկտրոնային քուէարկութեան համակարգի
ներդրման կապակցութեամբ երեսփոխանուհին դիտել տուաւ, որ
այդ առումով անհրաժեշտ է նախաձեռնել կանոնադրական փոփո -
խու թիւն մը, որուն վերաբերեալ տարբեր խմբաւորումներու միջեւ
փոխհամաձայնութեան մը հնարաւորութիւնը ներկայիս կը թուի
անհաւանական:

Ան եզրափակելով իր ելոյթը տեղեկացուց, որ այժմ նախապատ -
րաստական աշխատանքներ կը տարուին, հպատակութեան նոր
օրէնքի մը լրամշակման վերաբերեալ:

Հայոց Ցեղասպանութեան 104-րդ տարելիցին առթիւ, երեսփոխա -
նուհի Փոլա Եագուպեան՝ 24 Ապրիլին այցելեց Անթիլիասի մայրա -
վանքի Սրբոց Նահատակաց յուշարձան-մատուռ, նահատակաց
յի շատակին իր յարգանքի տուրքը մատուցելու համար:

Երեսփոխանուհին իրեն ընկերակցող
պատուիրակութեան հետ, վեհարանին մէջ
հանդիպեցաւ Ն.Ս.Օ.Տ.Տ. Արամ Ա. Մեծի Տանն
Կիլիկիոյ Կաթողիկոսին, որուն հետ զրուցեց
համայնքային եւ ազգային խնդիրներուն շուրջ:

Իսկ 23 Ապրիլի երեկոյեան, երես փո խա -
նուհին ներկայ եղաւ եւ իր սրտի խօսքը փո -
խանցեց, Մխիթարեան Միաբա նու թեան կող մէ
Հազմիէի դպրեվանքին մէջ կազմա կեր պուած
Սուրբ Նահա տակաց յիշատա կի հանդիսու -
թեան եւ հայր Մեսրոպ Ծ. Վրդ. Սուլահեանի
հանդիսապետութեամբ մա տուցուած Սուրբ
Պատարագի արարողութեան:

Հանդիսութեան ներկայ էր նաեւ Լիբանանի կառավարութեան
ընկերային հարցերու նախարար Ռիշար Գույումճեան:

Որպէսզի օրեր առաջ դրամատնային կասկածելի հաշիւներու
գաղտնիութեան վերացման վերաբերեալ Ազգային Ազատ Հոսանքի
կողմէ առաջադրուած օրէնքի նախագիծը _ որուն ի դէպ կողմ քուէար -

 կած էի _ իր որոշ դրոյթներու յստակեցման եւ ամբողջացման, եւ նա -
խագիծի յաւելեալ լրամշակման միջոցաւ դառնայ աւելի ներ գործօն
եւ արդիւնաւէտ, Լիբանանի Փաղանգաւոր կուսակցութեան նախա գահ
Սամի Ժըմայելի հետ համատեղ, արագացուած կարգով ներկայա ցու -
ցինք նոր օրէնքի նախագիծ մը, որ կը նախատեսէ օրէնքի պա հանջք -
 ները կիրառել եւ տարածել հասարակական-քաղաքական բոլոր
կա ռոյցներու ղեկավարներուն, անոնց ընտանիքի անդամներուն եւ
մերձաւոր ազգականներուն, պետական հաստատութիւններէն ներս
բարձր դիրքեր զբաղեցնող պաշտօնեաներուն, պետութեան հետ
գործառնութիւններու մէջ գտնուող ձեռնարկատէրերուն եւ պետա -
կան պատուէրներ իրականացնող կապալառուներուն վրայ:

Մասնաւորապէս՝ օրէնքի նախագիծի մեր ներկայացուցած տար -
բե րակը կը նախատեսէ օրէնսդրական լրջագոյն եւ արմա տական
կարգաւորումներ, հաւանական զեղծարարութիւնները եւ խարդա -
խութիւնները կանխելու եւ երրորդ անձերու ներգրաւմամբ յանցա ւոր
ճանապարհով ձեռք բերուած գումարներու քօղարկման միտուած
հնարաւոր բոլոր մեքենայութիւններու բացառումը կամ փաստացի
բացայայտումը երաշխաւորելու համար:

Նոյն ատեն, Սամի Ժըմայելի հետ ընդգծեցինք, աղբերու տեսա -
կազտման եւ վերամշակման գործողութիւններու վերաբերեալ հա -
սարակական իրազեկութեան բարձրացման եւ տարածման ան  հրա-
 ժեշտութիւնը, որովհետեւ այդ կերպ կրնանք պակսե ցնել ար տա -
դրուած աղբերու եւ աղբահաւաքման աշխատանքներու ծաւալը,
պետութեան խնայելով դրամական լուրջ միջոցներ, որուն մասին
վերջերս պետական այրեր օրնիբուն կը յայտարարեն:

Անձիս դէմ նախարար Ժըպրան
Պասիլի կողմէ Մեթնի շրջանի
ելեւ մտական հարցերով առաջին
ատ եա նի մօտ ներկայացուած դա -
 տա կան հայցի նախաքննութ եան
ծիրէն ներս, անոր կողմէ առաջա -
դրուած փաստարկներուն որպէս
պատասխան, իրաւաբա նական
հարցերով իմ լիազօր ներկայացու -
ցիչ փաստաբան Լուէյ Ղանտուրի
միջոցաւ ներկայացուցի իմ հակա -
փաստարկներու ցանկը, ուր կը
պահանջուի գործով որպէս վկայ
ներգրաւել՝ Խորհրդարանի նախագահ Նապիհ Պըրրին, նախկին
վարչապետներ Ֆուատ Սինիորան եւ Նաժիպ Միքաթին, նախկին
փոխ վարչապետ զօրավար Իսամ Ապու Ժամրան, Լիբանանեան
Ուժեր կուսակցութեան նախագահ Սամիր ժահժահը, Մարատա
Հոսանքի նախագահ Սլէյման Ֆրանժիյէն, զօրավար Աշրաֆ Ռիֆին,
նախարարներ եւ երեսփոխաններ՝ Ալի Հասան Խալիլը, Ժամալ Ալ-
Ժարահը, Հատի Հըպէյշը, Սամի Ժըմայելը, Ղազի Եուսըֆը, Մուհա -
մատ Ապտուլհամիտ Պայտունը, Ֆարիտ Հայքալ Ալ-Խազընը, Անուար
Խալիլը, Եասին Ժապըրը, Ուիամ Ուահապը, Զիատ Հաուա թը, Պութ   -
 րոս Հարպը եւ ուրիշներ:

Որպէսզի անոնց ցուցմունքներով հիմնաւորուի եւ փաստուի,
ելեկտրական հոսանք արտադրող թրքական նաւերու գայթակղու -
թեան՝ նախարար Ժըպրան Պասիլի առնչութեան վաւերականու թիւ նը,
եւ ապացուցուի, որ ընկերային ցանցերու վրայ երեւցած մտացածին
որոշ հաղորդումներուն յղում կատարելով, տուեալ խնդիրին կա -
պակցութեամբ վերոնշեալներու տարբեր առիթներով իր հասցէին
հնչեցուցած մեղադրանքները կամ ակնարկները հերքելու իր անյոյս
փորձերը ամբողջութեամբ ապարդիւն են եւ չեն կրնար քօղարկել
կամ աղաւաղել ճշմարտութիւնը:

որ օրակարգի վրայ էր խումբ մը հարցերու քննարկումը, որոնց վե -
րաբերեալ բարեյաջող կարգաւորումներ ի գործ դնելու պարագային,
կրնան շուրջ երկու հարիւր միլիոն ամերիկեան տոլար խնայել ի շահ
պետութեան:

Յանձնաժողովի նախագահ Հուսէյն Ալ-Հաժ Հուսէյն կը պնդէ, թէ
ինք տուեալ հարցը պիտի հետապնդէ մինչեւ վերջ:

Կը գտնուինք հետեւեալ իրավիճակին առջեւ. Touch ընկերութ եան
տնօրէնութիւնը կը մերժէ իրեն թելադրուած ոչ գրաւոր յանձնարա -
րու թիւնները կատարել եւ իր բողոքը կը բարձրացնէ առ նախարար,
որ կը պնդէ իր բանաւոր յանձնարարականներու կատարման
մասին, որուն վերջապէս կ’ենթարկուի տնօրէնութիւնը, որովհետեւ
պետութեան հետ կնքուած պայմանագիրը այդ կերպ կը տնօրինէ:

Արդիւնքով՝ քսան միլիոն ամերիկեան տոլարի չափով հովանա -
ւորումներ կը յատկացուին տարբեր շրջանակներուն, անշուշտ ոչ
տարօրինակ զուգադիպութեամբ՝ միշտ նախարարի ծանօթներուն:
Ընկերութեան արտաքին ցանցի վերանորոգման գործողութիւն նե րու
իրականացման համար, այլ ընկերութեան հետ քսանհինգ միլիոն
ամերիկեան տոլարի պայմանագիր կը ստորագրուի, մինչ ընկերու -
թիւնը իր տրամադրութեան տակ ունի որակաւոր աշխատոյժ այդ
գործողութիւնները իրականացնելու համար: 6,4 միլիոն տոլար կը
յատկացուի Touch ընկերութեան նոր մասնաշէնքին գնման համար,
իսկ այս ամէնի վրայ թալանի ու յափշտակումի գլուխ-գործոց կը
հանդիսանայ այդ շէնքի կահաւորման եւ վերազինման համար նա -
խատեսուած 22 միլիոն ամերիկեան տոլարի գումարը...:

Լիբանանի հեռահաղորդակցութեան ոլորտի կառավարումը կը
բնորոշուի՝ մսխումի, փտածութեան, կաշառակերութեան եւ հովա -
նաւորչութեան արատներով, որոնք կը զրկեն պետութիւնը յաւելեալ
եկամուտներէ եւ կը բարձրացնեն ոլորտը զբաղեցնող ընկերութիւն -
նե րու շահութաբերութիւնը:

Վերջերս, Լիբանանի գոյութեան եւ գոյատեւման հիմնական յենա -
սիւներէն հանդիսացող քաղաքացիական ազատութիւնները, մաս նա -
ւորապէս կարծիքի ու խօսքի ազատութիւնը, կ’ենթարկուին հե  տե  ւո-
ղական եւ կազմակերպուած ճնշումներու իրաւապահ մարմիննե րուն
կողմէ:

Ազատ կարծիք ունենալու եւ զայն հրապարակաւ ու անկաշկանդ
արտայայտելու սահմանադրականօրէն ամրագրուած իրաւունքը կը
ոտնահարուի բրտօրէն:

Այս գործելաոճի վերջին օրինակին ականատես եղանք, երբ իրա -
ւապահ մարմինները ներխուժեցին «Ալ Ախպար» օրաթերթի գրա սեն -
 եակները, ձերբակալելու համար անոր գլխաւոր տնօրէն Իպ րա  հիմ
Ամինը եւ լրագրողուհի Նաուալ Ապուտը, թերթի էջերուն վրայ հրա -
պարակուած լրագրութեան մը վերաբերեալ ներկայացուած դատա -
կան հայցի նախաքննութեան ծիրէն ներս:

Դատական հայցեր պատրուակելով, մամլոյ ազատութիւնը կաշ -
կանդելուն ուղղուած նման գործողութիւնները, ե՛ւ հակասահ մա նադ -
րական են ե՛ւ անբարոյական:

Մամուլը ըմբերանելու միջոցով, տնտեսական բնոյթի կասկածելի
գործարքներու մանրամասնութիւնները հանրային կարծիքէն քօ ղար -
կելու միտուած այս արարքները, կը վերահաստատեն մեր մտահո -
գութիւնը, որ յառաջիկային կառավարութեան կողմէ ելեկտրա   կանու-
թեան եւ աղբահրկիզման խնդիրներուն վերաբերեալ կայացուե լիք
որոշումները պիտի բնորոշուին անթափանցիկութեամբ եւ կաս կա -
ծելի գործառնութիւններով:

Եթէ կ’ուզենք պահպանել քաղաքացիական ազատ եւ ժողովրդա -
վար պետութեան տեսլականի կենսունակութիւնը, ամէն բանէ առաջ
պէտք է գուրգուրանք մամլոյ ազատութիւններու անձեռնմխելիու թեան
համար:

Երեսփոխանուհի Փոլա Եագուպեանի դէմ, հիւանդ երեւակա յու -
թեամբ տառապող յայտնի շրջանակներու կողմէ կազմակերպ ուած
վարկաբեկման արշաւը կը շարունակուի անընդհատ եւ օրըստօրէ
նոր թափ կը հաւաքէ:

Վերջին ժամերուն՝ ըն կե -
 րային ցան  ցերուն վրայ կը
տարածուի ստա յօդ տե ղե -
կութիւն մը, իբր ե րես փո -
խա նու հին Լիբա նան ներ -
մուծած է երկու թոն ար -
մաւ, առանց վճարելու օ -
րէնքով նախատեսուած
հ ա մ ա պ ա  տ ա ս խ ա ն
մաքսատուրքը:

Սոյն ամբողջութեամբ
յերիւրածոյ տեղեկութեան
անդրադառնալով, երես -
 փոխանուհին դիմատետ րի
իր օգտահաշուին վրայ
հրապարակուած գրառ -
մամբ նշեց, որ արտաքին
գործոց նախարար Ժըպ -
րան Պասիլի կամա կա -
տար ները, թիրա խա ւորե-
լով իր անձը եւ գործու -
նէու թիւնը, արդէն յաճա -

խանքի վերածուած մտագա րութեամբ, օրնիբուն կը մոգոնեն ու կը
տարածեն սուտեր եւ մտացածին տեղեկութիւններ, որուն ամենա -
վերջին օրինակը, ներմուծուած արմաւի վերաբերեալ տարածուող
ապատեղեկատուութիւնն է: 

Իրականութիւնը այն է, որ
նպաստընկալ խաւին յատ -
կացուելու նպատակով ներ -
մուծ ուած արմաւի մաք սա -
տուրքի մինչեւ վերջին լուման
վճարուած է պատկան մար -
մին ներուն եւ յառաջիկային
այն պիտի բաժնուի կարիքա -
ւոր ներուն, նախաձեռ նութիւն
մը, որ վերջին մէկ տարուան
վրայ երեսփոխանուհիի գրա -
սենեակը կ’իրականացնէ առանց ինքնագովազդի եւ հրապարա կա -
յին ցուցադ րութեան, յարգելու համար նպաստընկալ անձերու եւ
ընտանիքներու պատիւն ու արժանապատուութիւնը:

Սակայն՝ այս բոլորէն արտացոլուող ամենամեծ դժբախտութիւնը
այն է, որ նախարար Ժըպրան Պասիլ, չարաշահելով իր աներ՝ հան -
րապետութեան նախագահ զօր. Միշել Աունի վարկն ու հեղինակու -
թիւ նը եւ ընտրելով մանրախնդիր ու գձուձ նպատակ ներու իրա կա -
նաց ման գործելաոճը, յումպէտս կը վատնէ նախա գահի անձին եւ
քաղաքական կենսագրութեան ներկայացուցած արժէքն ու խորհր դա -
նշականութիւնը:

Տեղեկատուութեան եւ կապի երեսփոխանական մնայուն յանձ նա -
 ժողովի այսօրուան նիստը գումարուեցաւ, ոլորտի պատասխա նա -
տու նախարար Մուհամմատ Շըքէյրի հերթական բացա կա յու թեամբ,
հակառակ անոր, որ ան քանիցս ծանուցուած էր հանդիպման թուա -
կանի եւ իր ներկայութեան անհրաժեշտութեան մասին, մանաւանդ



ՁԱՅՆ ԲԱԶՄԱՑԷջ 8 ՄԱՅԻՍ 2019 - ԹԻՒ 3


